
 

 

   

Vendim nr. 161 datë 12.07.2023 

 

Kolegji i Gjykatës Kushtetuese të Republikës së Shqipërisë, i përbërë nga: 

 

 Marsida Xhaferllari, Kryesuese  

 Sandër Beci,  Anëtar 

  Marjana Semini, Anëtare 

 

në datën 12.07.2023 mori në shqyrtim paraprak kërkesën nr. 8 (S) 2023 të Regjistrit 

Themeltar, që i përket: 

 

KËRKUES:             STAVRI SEMANJAKU 

 

OBJEKTI:                Shfuqizimi i neneve 3, pikat 4, 8, 12 dhe 19, 4, 5, 7, 27, 28, 29, 30 

dhe 31 të ligjit nr. 55/2015 “Për investimet strategjike në 

Republikën e Shqipërisë”; neneve 3, 4, pikat 27 dhe 51, 5, 6, 19, 

shkronja “a”, 22, shkronja “a”, 28, 29, pika 2, 33, 36, 38, pikat 3 

dhe 4, 40 dhe 41 të ligjit nr. 93/2015 “Për turizmin”; neneve 2, 3, 

7, 9, 12, 14, 15, 36, 38 dhe 41 të ligjit nr. 20/2020 “Për 

përfundimin e proceseve kalimtare të pronësisë në Republikën e 

Shqipërisë”;  vendimit nr. 452, datë 17.10.1992 të Këshillit të 

Ministrave “Për ristrukturimin e ndërmarrjeve bujqësore”; 

vendimit nr. 544, datë 27.07.2016 të Këshillit të Ministrave “Për 

lejimin e përdorimit të brigjeve në funksion të realizimit të 

projektit investues strategjik “GREEN COAST””; vendimit nr. 

708, datë 21.11.2018 të Këshillit të Ministrave “Për regjistrimin 

dhe kalimin në përgjegjësi administrimi të ministrisë 

përgjegjëse për turizmin të disa pronave të paluajtshme 

shtetërore, në vijën bregdetare Vlorë–Sarandë”, si të 

papajtueshme me Kushtetutën e Republikës së Shqipërisë.  

Anulimi i vendimit nr. 325, datë 02.06.2021 të Këshillit të 

Ministrave “Për miratimin e kontratës së 

koncesionit/partneritetit publik privat, për dhënien me 

koncesion/PPP për projektimin, ndërtimin, operimin, 

mirëmbajtjen dhe transferimin e Aeroportit Ndërkombëtar të 

Vlorës (VIA)”.  

Anulimi i kontratës së lidhur midis qeverisë shqiptare dhe 

investitorit që ka marrë përsipër ndërtimin e aeroportit, si dhe 

autorizimit me vendimin nr. 106, datë 24.05.2022 të ministrit të 

Financave dhe Ekonomisë së Republikës së Shqipërisë.  

Pezullimi i punimeve deri në përfundimin e proceseve gjyqësore 

në Shqipëri dhe në Gjykatën Evropiane për të Drejtat e Njeriut.   

 

BAZA LIGJORE:  Nenet 15, 17, 18, pika 1, 41, 42, 131, 132 dhe 134 të Kushtetutës; 

nenet 1, 6, 13, 14, 18 dhe 41 të  i Konventës për të Drejtat e Njeriut 

(KEDNJ); neni 1 i Protokollit nr. 1 të KEDNJ-së; ligji nr. 8577, datë 

10.02.2000 “Për organizimin dhe funksionimin e Gjykatës 

Kushtetuese të Republikës së Shqipërisë”, i ndryshuar (ligji nr. 

8577/2000). 

 

Kolegji i Gjykatës Kushtetuese (Kolegji), pasi dëgjoi relatoren e çështjes Marsida 

Xhaferllari, shqyrtoi kërkesën, dokumentet shoqëruese, si dhe diskutoi çështjen në tërësi, 

 

V Ë R E N: 

I 

Rrethanat e çështjes 

1. Kërkuesi Stavri Semanjaku parashtron se me anë të trashëgimisë ligjore dhe dhurimit 

ka fituar të drejtën e pronësisë mbi troje të tjetërsuara në truall dhe tokë pyjore, të ndodhura në 

zonën Novoselë, Vlorë dhe Fier, sipas legjislacionit të kohës për kthimin dhe kompensimin e 

pronës, me vendime gjyqësore dhe administrative. Një pjesë e këtyre pasurive atij nuk i është 

kthyer, me argumentin se ndodheshin në zonë turistike ose zonë të mbrojtur.  

2. Këshilli i Ministrave, me propozim të Ministrisë së Bujqësisë dhe të Ushqimit, ka 

miratuar vendimin nr. 452, datë 17.10.1992 “Për ristrukturimin e ndërmarrjeve bujqësore” (VKM 

nr. 452/1992), nëpërmjet të cilit është rregulluar shpërndarja e ndërmarrjeve bujqësore ose njësive 

të tyre, të krijuara kryesisht nga toka e ish-kooperativave bujqësore.  

3. Në datën 28.05.2015 Kuvendi i Shqipërisë ka miratuar ligjin nr. 55/2015 “Për 

investimet strategjike në Republikën e Shqipërisë” (ligji nr. 55/2015), i cili synon të nxisë dhe  të 

tërheqë investimet strategjike, vendase dhe të huaja, në sektorët e ekonomisë, të identifikuara prej 

këtij ligji si sektorë strategjikë, nëpërmjet vendosjes së procedurave të posaçme administrative 

favorizuese, lehtësuese ose përshpejtuese të mbështetjes e të shërbimeve ndaj investitorëve. Ligji, 

ndër të tjera, parashikon rregullime të posaçme, për sa i përket përdorimit të pasurive të 

paluajtshme shtetërore për realizimin e investimeve strategjike (neni 27), shpronësimit për 

interesin publik (neni 28), për të drejtën e përdorimit të brigjeve (neni 29), pjesëmarrjes së shtetit 

në një investim strategjik (neni 30), krijimit të fondit të pasurive të paluajtshme për mbështetjen e 

investimeve strategjike (neni 31) etj.  

4. Në zbatim të nenit 29 të ligjit nr. 55/2015, Këshilli i Ministrave ka miratuar vendimin 

nr. 544, datë 27.07.2016  “Për lejimin e përdorimit të brigjeve në funksion të realizimit të projektit 

investues strategjik “GREEN COAST” (VKM nr. 544/2016), i cili lejon përdorimin e brigjeve të 

detit dhe të zonës përkatëse në funksion të realizimit të projektit investues strategjik “Green 

Coast”, Palasë, Himarë, nën statusin e investimit strategjik, me afat përdorimi 20 vjet.  

5. Po kështu, në datën 27.07.2015, Kuvendi ka miratuar ligjin nr. 93/2015 “Për turizmin” 

që ka për qëllim të promovojë Shqipërinë si destinacion turistik tërheqës për vizitorë vendas e të 

huaj. Në zbatim të këtij ligji dhe atij nr. 8743, datë 22.02.2001 “Për pronat e paluajtshme të shtetit”, 

Këshilli i Ministrave ka miratuar vendimin nr. 708, datë 21.11.2018 “Për regjistrimin dhe kalimin 

në përgjegjësi administrimi të ministrisë përgjegjëse për turizmin të disa pronave të paluajtshme 

shtetërore, në vijën bregdetare Vlorë–Sarandë” (VKM nr. 708/2018), nëpërmjet të cilit realizohet 

regjistrimi dhe kalimi në përgjegjësi administrimi të ministrisë përgjegjëse për turizmin të pronave 

të paluajtshme shtetërore, në zonat kadastrale që i përkasin vijës bregdetare Vlorë–Sarandë, me 

qëllim përdorimin e tyre për zhvillimin e qëndrueshëm në turizëm. 

6. Në datën 05.03.2020 Kuvendi ka miratuar ligjin nr. 20/2020 “Për përfundimin e 

proceseve kalimtare të pronësisë në Republikën e Shqipërisë” (ligji nr. 20/2020), i cili përcakton 

procedurat dhe organin shtetëror përgjegjës për përfundimin e proceseve kalimtare administrativo-

ligjore të regjistrimit të titujve të pronësisë për pasuritë e paluajtshme në pronësi shtetërore dhe 

private, si dhe të inventarizimit, transferimit, trajtimit dhe regjistrimit përfundimtar të tyre.  

7. Po në kuadër të zhvillimit  të infrastrukturës publike, Këshilli i Ministrave, mbështetur  

në ligjin nr. 125/2013 “Për koncesionet dhe partneritetin publik privat”,  ka miratuar vendimin nr. 

325, datë 02.06.2021 “Për miratimin e kontratës së koncesionit/partneritetit publik privat për 

dhënien me koncesion/PPP për projektimin, ndërtimin, operimin, mirëmbajtjen dhe transferimin e 

Aeroportit Ndërkombëtar të Vlorës (VIA)” (VKM nr. 325/2021). Sipas këtij vendimi, qeveria 

shqiptare ka dhënë me kontratën e koncesionit/partneritetit publik privat projektimin, ndërtimin, 

operimin, mirëmbajtjen dhe transferimin e Aeroportit Ndërkombëtar të Vlorës (VIA) tek operatorë 

ekonomikë privatë të caktuar në përmbajtjen e tij. Në vijim, Komisioni i Ndihmës Shtetërore, me 

vendimin nr. 106, datë 24.05.2022 (vendimi nr. 106/2022), ka autorizuar skemën e ndihmës 

shtetërore të parashikuar në VKM-në nr. 325/2021.  

8. Kërkuesi ka paraqitur tre ankime kushtetuese individuale në Gjykatën Kushtetuese 

(Gjykata), të regjistruara në datën 29.05.2023, me nr. 8 (S), nr. 9 (S) dhe nr. 10 (S) të Regjistrit 

Themeltar. Kolegji i Gjykatës, bazuar në nenin 1 të ligjit nr. 8577/2000 dhe nenin 19 të 

Rregullores për Procedurat Gjyqësore të Gjykatës, me vendimin e datës 05.07.2023, ka vendosur 

bashkimin e çështjeve në një të vetme me nr. 8 (S) të Regjistrit Themeltar. 

 

II 

Pretendimet e kërkuesit 

9. Kërkuesi, në mënyrë të përmbledhur, ka pretenduar se aktet e nxjerra nga Kuvendi dhe 

Këshilli i Ministrave, objekt kundërshtimi, i kanë cenuar të drejtën e pronës, të garantuar nga nenet 

41 dhe 42 të Kushtetutës, pasi shteti nuk ia ka kthyer pronat atij, duke ua dhënë të tretëve në 

përdorim ose për qëllime investimi, të cilët nuk kanë qenë as pronarë ose bashkëpronarë me të dhe 

as bashkëthemelues të kooperativës bujqësore. 

 

III 

Vlerësimi i Kolegjit 

A. Për legjitimimin e kërkuesit 

10. Çështja e legjitimimit (locus standi) është vlerësuar nga Gjykata si një ndër aspektet 

kryesore që lidhet me inicimin e një procesi kushtetues. Sipas neneve 131, pika 1, shkronja “f” e 

134, pikat 1, shkronja “i” dhe 2, të Kushtetutës, si dhe nenit 71 të ligjit nr. 8577/2000, çdo individ, 

person fizik ose juridik, subjekt i së drejtës private dhe publike, mund të vërë në lëvizje Gjykatën 

për gjykimin përfundimtar të ankesave kundër çdo akti të pushtetit publik ose vendimi gjyqësor 

që cenon të drejtat dhe liritë themelore të garantuara në Kushtetutë. Ankimi kushtetues individual, 

në çdo rast, duhet të plotësojë kriteret e nenit 71/a të ligjit nr. 8577/2000, që lidhen me shterimin 

e mjeteve juridike, afatin e paraqitjes së kërkesës, pasojat negative të pësuara në mënyrë të 

drejtpërdrejtë e reale, mundësinë për rivendosjen e së drejtës së shkelur, si dhe rregullimet e 

veçanta ligjore të shqyrtimit paraprak të kërkesës.  

11. Gjykata ka pohuar se bazuar në nenet 49, pika 3, shkronja “e” dhe 71, pika 2, të ligjit 

nr. 8577/2000, objekt i ankimit kushtetues individual, krahas vendimit gjyqësor, mund të jetë edhe 

ligji ose akti normativ. Në këto raste, nisur nga përmbajtja e normave kushtetuese dhe atyre ligjore, 

kërkuesi legjitimohet nëse plotësohen bashkërisht këto kritere: (i) legjitimimi ratione personae, në 

kuptimin që individi provon se është bartës i së drejtës kushtetuese të pretenduar të cenuar, si dhe 

provon interesin në lidhje me çështjen, pra cenimin e drejtpërdrejtë dhe real të së drejtës 

kushtetuese; (ii) shterimi i mjeteve juridike efektive për mbrojtjen e së drejtës kushtetuese të 

pretenduar të cenuar ose individi provon se akti i kundërshtuar është drejtpërdrejt i zbatueshëm; 

(iii) legjitimimi ratione temporis, në kuptimin që individi ka paraqitur ankim brenda afatit ligjor 

4-mujor nga konstatimi i cenimit; (iv) dhe legjitimimi ratione materiae, në kuptimin që individi 

provon se pretendimet e ngritura janë të tilla që bëjnë pjesë në juridiksionin kushtetues, pra të 

drejtat dhe liritë themelore, që pretendohen se janë cenuar, janë të garantuara në Kushtetutë, si dhe 

shqyrtimi kushtetues i çështjes mund të rivendosë të drejtën kushtetuese të shkelur (shih vendimet 

nr. 34, datë 12.06.2023; nr. 4, datë 21.02.2022; nr. 31, datë 04.10.2021 të Gjykatës Kushtetuese).  

12. Duke iu kthyer rastit në shqyrtim, Kolegji vëren se kërkuesi ka kundërshtuar dispozitat 

e ligjeve nr. 55/2015, nr. 93/2015 dhe nr. 20/2020, VKM-të nr. 452/1992, nr. 544/2016 dhe nr. 

708/2018, si dhe anulimin e VKM-së nr. 325/2021, kontratës së lidhur për ndërtimin e aeroportit 

dhe autorizimit me vendimin nr. 106/2022, si dhe pezullimin e punimeve të ndërtimit, deri në 

përfundim të proceseve gjyqësore. Në mënyrë të përmbledhur, ai ka pretenduar se, nëpërmjet 

këtyre akteve, institucionet shtetërore i kanë cenuar të drejtën e pronës të garantuar nga nenet 41 

dhe 42 të Kushtetutës. Sipas tij, shteti shqiptar që nga viti 1992 i ka grabitur pronat, duke zhdukur 

regjistrat kadastralë të viteve 1905, 1928, 1942, 1945, 1946, 1948 dhe 1952, ndërsa për t’i njohur 

ato ka nxjerrë katër ligje në vitet 1993, 1995 dhe 1998. Këto ligje nuk janë zbatuar asnjëherë për 

pronat e tij, të cilat nuk janë regjistruar qëllimisht. Po kështu, pronat e tij u janë dhënë personave 

që nuk kanë qenë as bashkëthemelues të kooperativës dhe që nuk kanë pasur lidhje me to. Vendi 

ku po ndërtohet Aeroporti Ndërkombëtar i Vlorës, që është pronë e tij, është marrë për interesa të 

të ashtuquajturve investitorë strategjikë. Megjithëse ai ka kërkuar pezullimin e punimeve për 

ndërtimin e aeroportit, kërkesave të tij nuk u është kthyer përgjigje as nga përfaqësuesit e shtetit, 

as nga vetë investitori strategjik. 

13. Për sa i takon legjitimimit ratione personae, Kolegji, referuar përmbajtjes së nenit 49, 

pika 3, të ligjit nr. 8755/2000 dhe pretendimeve konkrete të kërkuesit, fillimisht evidenton se 

parashikimet e ligjeve dhe të akteve normative, si rregull, kanë natyrë abstrakte dhe të 

përgjithshme, për rrjedhojë legjitimimi i individit për kundërshtimin e tyre në Gjykatë lidhet me 

cenimin e drejtpërdrejtë që individi pëson në të drejtat kushtetuese të tij nga akti i kundërshtuar.  

Pra, ligji ose akti normativ i sjell efektet ndaj individit drejtpërdrejt, pasi zbatimi i tij nuk lidhet 

me akte të mëtejshme nënligjore. E thënë ndryshe, zbatimi i aktit të kundërshtuar është i 

menjëhershëm dhe pa pasur nevojën e ndërhyrjes së ndërmjetme të rregullave ose autoriteteve të 

tjera publike. Në këtë mënyrë, ky kriter legjitimimi kërkon që individi të provojë dy elemente: (i) 

se ligji ose akti normativ, me zbatimin e tij, i ndryshon drejtpërdrejt situatën juridike kërkuesit, 

duke i mohuar ose zvogëluar të drejtat atij;  (ii) dhe rregullat e ligjit ose të aktit normativ janë 

automatikisht të zbatueshme dhe nuk lënë diskrecion për organet e pushtetit publik, në mënyrë që 

këto të fundit të veprojnë ndaj individit me anë të akteve nënligjore të mëtejshme. 

14. Nën dritën e sa më sipër, Kolegji vlerëson se për kërkimet që lidhen me shfuqizimin e 

dispozitave të ligjeve nr. 55/2015, nr. 93/2015 dhe nr. 20/2020, si dhe të VKM-ve nr. 452/1992, 

nr. 544/2016 dhe nr. 708/2018, të cilat kanë karakter normativ, kërkuesi nuk legjitimohet ratione 

personae, pasi nuk provohet që ato mund nuk t’i kenë shkaktuar cenim të drejtpërdrejtë atij në të 

drejtën kushtetuese të pronës. 

15. Ndërsa, për sa u takon kërkimeve të kërkuesit për anulimin e VKM-së nr. 325/2021, të 

kontratës së lidhur për ndërtimin e aeroportit, si dhe të autorizimit me vendimin nr. 106/2022, 

Kolegji vëren se këto akte kanë natyrë individuale dhe, si të tilla, kundërshtimi i tyre duhet të bëhet 

paraprakisht objekt shqyrtimi gjyqësor në gjykatat e juridiksionit të zakonshëm. Në kushtet kur 

kërkuesi nuk ka paraqitur ndonjë vendim gjyqësor me këtë objekt, i cili eventualisht të jetë bërë 

përfundimtar, çmon se ai nuk ka shteruar mjetet juridike efektive në dispozicion përpara se t’i 

drejtohet Gjykatës dhe, për këtë shkak, ankimi kushtetues individual për këto kërkime nuk mund 

të merret në shqyrtim. Ky qëndrim mbështetet në jurisprudencën kushtetuese, e cila ka theksuar se 

shterimi i mjeteve përbën parakusht që duhet përmbushur nga kërkuesi, i cili përpara se t’i drejtohet 

Gjykatës duhet të vërtetojë se ka përdorur të gjitha mjetet juridike efektive të njohura nga ligji dhe 

të mjaftueshme për të rivendosur të drejtat e shkelura. Mjetet juridike shterojnë kur, në varësi të 

rrethanave të çështjes, rregullat procedurale nuk parashikojnë mjete të tjera ankimi (shih vendimet 

nr. 33, datë 14.11.2022; nr. 3, datë 17.02.2022; nr. 38, datë 02.12.2021 të Gjykatës Kushtetuese). 

16. Lidhur me kërkimin për pezullimin e punimeve për ndërtimin e aeroportit, i cili, në 

thelb, lidhet me pezullimin e akteve nënligjore që bëjnë të mundur realizimin e këtij ndërtimi, 

Kolegji vëren se neni 45, pika 1, i ligjit nr. 8577/2000 përcakton se ai vendoset nga Mbledhja e 

Gjyqtarëve ose nga Gjykata në seancë plenare, pra kur vlerësohet se çështja duhet të kalojë për 

shqyrtim në seancë. Në kushtet kur ankimi kushtetues individual konkret nuk i plotëson kriteret 

paraprake, atëherë Kolegji vlerëson se edhe ky kërkim nuk mund të merret në shqyrtim. 

17. Kolegji, duke marrë shkas nga ndjeshmëria e lartë që ka për individët e drejta 

kushtetuese e pronës private, veçanërisht në rastet kur ajo është marrë nga shteti në mënyrë të 

padrejtë, Kolegji çmon të theksojë se në vështrim të mjeteve të lejueshme dhe mundësive 

procedurale që parashikon legjislacioni në fuqi, kërkuesi ka ende mjete për vendosjen në vend të 

së drejtës së tij të pretenduar të cenuar, pasi ai mund t’u drejtohet gjykatave të juridiksionit të 

zakonshëm për mbrojtjen e saj referuar dispozitave të Kodit Civil. 

18. Në përfundim, Kolegji çmon se ankimi kushtetues individual nuk plotëson kriteret 

ligjore paraprake për pranimin e tij për shqyrtim në seancë plenare. 

 

PËR KËTO ARSYE, 

Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a, 

pika 2, shkronjat “b” dhe “d”, të ligjit nr. 8577, datë 10.02.2000 “Për organizimin dhe funksionimin 

e Gjykatës Kushtetuese të Republikës së Shqipërisë”, të ndryshuar,  

 

V E N D O S I: 

Moskalimin e çështjes për shqyrtim në seancë plenare.  

 


